
125POLÍTICA, MANUAL  
DE INSTRUCCIONES
[Fernando León de Aranoa, 2016]

«Aguanta ben o tipo o filme  
de León de Aranoa sobre 
Iglesias, Errejón e compañía: 
fría, crítica, distinta, 
contraditoria no bo sentido». 
Luis Martínez, el mundo

sinopse
Un relato desde a cociña dun dos 
procesos políticos máis inesperados 
e vertixinosos da nosa historia 
recente, un seguemento detallado 
da construción de Podemos. Desde 
o comezo do proceso en 2014 no 
congreso de Vistalegre até as eleccións 
do 20-D, o filme reflexa os tropezos,  
os acertos, os éxitos, as contradicións  
e as crises da formación. 

“O valor do documental  
é que a xente de Podemos 
está en liberdade”
Entrevista con Fernando León  
de Aranoa
Por Iván Reguera

Moitos terán prexuízos antes de 
ver o documental. Calquera dá por 
feito a túa simpatía por Podemos. 
Sorprendeume a distancia que 
mantés. O traballo é pouco emocional, 
mais si didáctico, enfocado a coñecer 
a cociña da política. Vin poucos 
documentais deste calado. Esa 
distancia era intencionada antes da 
montaxe? Viches poucos porque non 
hai. Hai poucos. E moitos dos que hai 
están centrados en equipos de campaña, 
por exemplo. E hai poucos porque é 
difícil que non xa un partido, senón 
unha empresa ou institución, se abra a 
un traballo así. E coido que é o primeiro 
que hai que poñer en valor. Durante todo 
un ano permitíronnos traballar como o 
fixemos, e iso está na pantalla.

Sorprende a transparencia, que che 
deixaran entrar onde entraches, que 
digan abertamente o que din, sen 
posta en escena, sen actuar. Ese é o 
gran valor do documental. Fala ben do 
proceso, do feito de que o puidera rodar 
así. Semella que no documental non 
hai mediación da cámara, a xente de 
Podemos está en liberdade, discutindo e 
falando das súas cousas, da situación que 
están a vivir nese momento. E iso é xusto 
poñelo en valor porque o documental é 
como é grazas a eles, a ese retrato tan real 
das cousas. Todo foi grazas a eles.

Un dos referentes confesos é un 
documental sobre os Kennedy 
chamado Crisis. En 1963, Robert 
Drew propuxo a Robert Kennedy 
rodar como se manexa unha situación 
de crise. Kennedy aceptou con este 
argumento: «Nada me tería gustado 
máis ca poder ver o que pasou nos 
despachos da Casa Branca as 48 
horas anteriores a que Roosevelt 
lle declarase a guerra a Xapón». 
Si, hai grandes documentalistas 
norteamericanos e Robert Drew é un 

deles. A min o documental que máis 
cercano me resultaba de intención é o 
que mencionas de Crisis. A súa proposta 
é filmar unha situación de crise dentro 
da Casa Branca. E Robert Kennedy 
aceptou ese presuposto, que é o que nós 
propuxemos a Podemos, a posibilidade 
de brindar ao espectador un proceso tan 
difícil e tan intenso. E desde dentro. Iso é 
o que fai grande ao documental de Crisis.

A intención de Política, manual de 
instrucciones é que o vexa calquera 
votante, sexa do partido que sexa. 
Pero iso en España é un pouco 
complicado, non? Pero iso non implica 
que nós debamos deixar de tentalo. Igual 
que sería interesante outro documental 
dos outros partidos.

Sorprende Íñigo Errejón, que se  
come a Iglesias. Cando vas ver un 
documental sobre Podemos agardas 
ver moito de Pablo Iglesias, mais 
sorprende a brillantez de Errejón. Saes 
de ver o filme co peso de Errejón máis 
que co de Iglesias. Son complementarios, 
como o son Monedero ou Bescansa.  
Os personaxes son moi dispares.

Unha das cousas que se bota en 
falta no documental é o programa 
de Podemos, as súas solucións. Non 
hai contido político. Hai cociña, hai 
estratexias de comunicación... pero 
non hai programa. Ese contido non 
estaba desde o principio, quitáchelo 
se é que estaba? Os únicos momentos 
nos que aparecía o programa é durante 
a campaña, parte do seu traballo nese 
momento. Mais é certo que aparece 
moi pouco. Pensamos que iso xa estaba 
contado. Eles dedícanse a facelo, aí está 
o seu programa, é a súa misión. A nosa 
misión era plasmar como o elaboran, 
como o traballan, como o discuten 
internamente. O outro sería outro filme. 

Que cres que vai pasar nas eleccións 
do 26 de xuño? Verémolo o 26 de xuño.

Pregunto que cres que vai pasar. 
Dígoo por Podemos. Reflectiches a 
súa creación, o seu subidón, o seu 
baixón, a súa madurez, a súa chegada 
ao Congreso... E agora? As enquisas din 
que lles vai ir ben. Imos ver que pasa.

